
Svbstance.


CEtte Dame par ſes Tetins qu’elle monſtre, & qui
ſont pleins de l’aict, donne à conneſtre la Subſtance
que nous tirons de la plus pure de toutes les nourritures.
Outre que par les Eſpics & les Pampres qu’elle porte,
elle marque la merueilleuſe fecondité de la Terre,
mere-nourrice de toutes les creatures du monde. 




Virginité.


C’Est icy l’Embleme de la Virginité, ſous la figure
d’vne ieune Fille, qui careſſe vne Licorne ; ce qui
n’eſt pas mal imaginé, ce me ſemble, s’il eſt vray,
comme quelques Autheurs l’ont eſcrit, que la Licorne
ne ſe laiſſe prendre ny appriuoiſer que par vne Vierge. 




Verité.


LEs agréemens & les beautez qui ſe deſcouurent ſur
le viſage de cette Dame, font aſſez voir quels ſont 
les appas de la Verité, & combien elle eſt charmante.
Auſſi luy fait-on tenir vn Miroir d’vne main, pour
monſtrer qu’elle n’a point d’objet que ſoy-meſme ; & de l’autre
vne Balance, qui ſignifie qu’en ſes paroles elle eſt touſiours inuiolable & incorruptible. 

